
— 64 —


Forse e lastre un pö ciù unïe....

Ma l’è ninte, e, grazie a Dio,

Aoa almeno ghe passae,

Ogni passo un-na schincâ,

A tutt’öe, senza piggiâ.

E se avêi di calli ai pè

Non dovêi vortave ao çè,

A miâ e stelle comme primma,

Pe-a dolcezza che provavi....

E a continua fin in çimma?

Fin lazzù dâ Campanassa!

Bravi, bravi, e torna bravi.

Oh se avesse o Canocciale!

Miae un pittin che bella ciassa,

Che s’è faeto S. Françesco!

Astregâ anche lê de fresco!

I oziosi aoa peuan stâghe

Senza puja de negâghe;

E de faeto son cresciûi.

Oh s’avesse o Canocciale!

Stae a sentì se diggo male:

Se un âtr’anno avian di scûi

Faran quello che s’è dïto,

(Non gh’é ninte ancon de scrïto)

Voeiva dî che l’allarghian.

Se ghe dixan tanto grosse!

Coscì streita.... amannaman!

Ohimè mi, povee mae osse!

E o Ciabrea ne gh’o mettian?

Là gh’è un niccio.... oh o non è quello.

Me levava zà a cappello.

Gïemmo un pö dài Missionaj:

Quanta gente, figgi cäi!

D’onde vegnian? D’onde sciortan?

Tiemmo avanti, ghe veddiemmo.

Oh s’avesse o me istrumento!

Ecco sciortan de là drento.

Tanta, gente tutt’insemme!

Oh miae là comme a se spremme

